
Diogelu 
1. Faint o amser a roddir i bartner hysbysu awdurdod lleol am oedolyn mewn perygl?

Bydd yr amserlen ar gyfer rhoi gwybod am oedolyn mewn perygl yn cael sylw yn y gwaith i ddiweddaru Gweithio gyda’n Gilydd ac Mewn Dwylo Diogel sydd ar y gweill ar hyn o bryd ac a fydd yn rhan o gasgliad o ganllawiau ar Ran 7 o'r Ddeddf. Bydd y canllawiau wedi'u diweddaru yn datgan yn glir bod rhaid rhoi gwybod cyn gynted ag y bo modd ac mewn achosion o berygl uniongyrchol, dylid galw’r heddlu.
2. Pa mor bell y mae'r ddyletswydd i roi gwybod am amheuaeth o gam-drin, esgeulustod neu niwed (mewn perthynas â phlant) yn ymestyn? Er enghraifft, a yw ysgolion yn un o'r partneriaid perthnasol sydd â dyletswydd i roi gwybod am bobl mewn perygl (gan eu bod yn rhan o'r awdurdod lleol)? Os felly, beth am ysgolion preifat neu ysgolion eraill, meithrinfeydd, ac ati?

Mae’r Ddeddf yn cyflwyno dyletswydd statudol i roi gwybod i’r awdurdod lleol am oedolion neu blant mewn perygl. Mae'r ddyletswydd yn berthnasol i bartneriaid perthnasol sef: yr heddlu, awdurdodau lleol eraill, y gwasanaeth prawf, byrddau iechyd lleol ac ymddiriedolaethau'r GIG. Nid yw hyn yn golygu na ddylai eraill roi gwybod, ond nid oes dyletswydd statudol arnynt i wneud hynny dan y Ddeddf hon.

Mae Polisi a Gweithdrefnau Cymru ar gyfer Amddiffyn Oedolion Agored i Niwed yn dweud: “Mai’r disgwyliad yn y polisi yw y dylai unrhyw un sy’n amau camdriniaeth roi gwybod am ei amheuon”. Dylai unrhyw un sy’n gweithio gydag oedolion wybod sut i fynegi pryder.

Mae Gweithdrefnau Amddiffyn Plant Cymru Gyfan yn dweud: “Os yw unrhyw un yn gwybod am, neu’n pryderu, neu’n amau bod plentyn yn dioddef, neu wedi dioddef neu’n debygol o fod mewn perygl o ddioddef niwed, cyfrifoldeb yr unigolyn hwnnw yw gofalu bod y pryderon yn cael eu hatgyfeirio at y gwasanaethau cymdeithasol neu’r heddlu, sydd â dyletswydd statudol a phwerau i wneud ymholiadau ac i ymyrryd os oes angen”. Dylai unrhyw un sy’n gweithio gyda phlant wybod sut i fynegi pryder. 

Mae Gweithdrefnau Amddiffyn Plant Cymru Gyfan hefyd yn datgan: “Mae’r diddordeb cyhoeddus mewn amddiffyn plentyn bob amser yn bwysicach na’r diddordeb cyhoeddus mewn cadw rhywbeth yn gyfrinachol neu mewn cael caniatâd teulu. Wrth ystyried y diddordebau hyn, diogelwch y plentyn yw’r ystyriaeth bwysicaf un”.
Mae'r gweithdrefnau hyn yn datgan bod dyletswydd ar y canlynol i adrodd: yr awdurdod lleol, yr heddlu, y gwasanaeth prawf, y gwasanaeth troseddau ieuenctid, byrddau iechyd lleol, ymddiriedolaethau GIG – h.y. yr un fath â’r partneriaid perthnasol sydd â dyletswydd i adrodd yn y Ddeddf newydd. “Mae’r asiantaethau partner sydd wedi’u rhestru yn Neddf Plant 2004 yn rhannu cyfrifoldeb statudol i ddiogelu a hybu lles plant ac mae dyletswydd ar bob gweithiwr proffesiynol sy’n gweithio i’r asiantaethau hyn i adrodd eu pryderon”.
Mae’r canllawiau ar Gytundeb Rhannu Gwybodaeth Bersonol Cymru yn datgan: “Ni ddylai staff oedi rhag rhannu gwybodaeth bersonol er mwyn atal cam-drin neu niwed difrifol, mewn argyfwng neu mewn sefyllfaoedd byw neu farw. Os oes pryderon yn ymwneud â materion amddiffyn plant neu oedolion, rhaid dilyn y gweithdrefnau sefydliadol perthnasol...”

Os nad yw oedolyn mewn perygl eisiau rhoi gwybod, mae’r canllawiau ar Gytundeb Rhannu Gwybodaeth Bersonol Cymru (2013) yn datgan: “Mewn amgylchiadau eithriadol, gall gwybodaeth gael ei rhannu’n gyfreithlon heb ganiatâd lle bo gofyniad cyfreithiol neu broffesiynol yn ystyried ei fod ‘er budd cyhoeddus’. Un o’r amgylchiadau eithriadol yw er mwyn atal cam-drin neu niwed difrifol i eraill. Mae’r manylion wedi’u cynnwys yng ‘Nghytundeb Rhannu Gwybodaeth Bersonol Cymru’”.

Mae Polisi a Gweithdrefnau Cymru ar gyfer Amddiffyn Oedolion Agored i Niwed yn datgan: “Os yw’n ymddangos bod yr oedolyn diamddiffyn yn gallu gwneud penderfyniad gwybodus ac nid yw am unrhyw weithredu nac ymyrryd, dylid parchu ei ddymuniad oni bai:

· bod dyletswydd statudol i ymyrryd (e.e. efallai y cyflawnwyd trosedd neu mae’n bosib y bydd hynny’n digwydd); neu

· er budd y cyhoedd (e.e. perygl i berson arall neu bobl eraill); neu

· amheuir y gall yr oedolyn diamddiffyn fod o dan ddylanwad gormodol rhywun arall”

Mae’n mynd rhagddo i ddweud: “Ni ddylai parchu dymuniadau oedolyn diamddiffyn olygu cydymffurfio goddefol ac anfeirniadol – dylid esbonio canlyniadau perygl parhaus. Dylid diogelu amddiffyniad yr oedolyn hwnnw, oedolion diamddiffyn eraill a’r cyhoedd yn y dyfodol. Hyd yn oed pan fydd oedolyn diamddiffyn yn gwrthod unrhyw weithredu o dan y Polisi a’r Gweithdrefnau Amddiffyn Oedolion, dyletswydd bennaf staff yw rhoi gwybod am gam-drin os yw’r oedolyn hwnnw, neu eraill, mewn perygl.”
Mae dyletswydd ar bartneriaid perthnasol i adrodd dan y Ddeddf hon a dyletswydd ar yr un asiantaethau i adrodd o dan Ddeddf Plant 2004. Fodd bynnag, ceir safonau proffesiynol ehangach a chytundebau cyflogaeth sy'n cynnwys dyletswyddau. Mae yna ddyletswydd foesol gyffredinol hefyd ar bawb. Yn ymarferol, mae'n bwysig pwysleisio bod diogelu yn fater i bawb ac os oes amheuaeth mae hi bob amser yn iawn i ofyn am gyngor.

3. A yw diweddariad 2015 o Gweithio Gyda’n Gilydd i Ddiogelu Plant yn berthnasol yng Nghymru?

Mae diweddariad 2015 yn berthnasol i Loegr yn unig. Yn 2018 cyhoeddodd Llywodraeth Cymru godau ymarfer a chanllawiau statudol newydd, gan gynnwys Gweithio Gyda’n Gilydd i Leihau Risg Cyfol 5 – Ymdrin ag Achosion Unigol i Amddiffyn Plant sy’n Wynebu Risg. 

